
Монгол Улсын Их Хурлын Зургаа дахь удаагийн сонгуулиар байгуулагдсан Улсын Их Хурлын Ээлжит бус чуулганы Аюулгүй байдал, гадаад бодлогын байнгын хорооны 2012 оны 09 дүгээр сарын 05-ны өдөр (Лхагва гариг)-ийн хуралдаан 14 цаг 00 минутад Төрийн ордны “А” танхимд эхлэв. 
Байнгын хорооны дарга, Улсын Их Хурлын гишүүн Ц.Цолмон ирц, хэлэлцэх асуудлын дарааллыг танилцуулж, хуралдааныг даргалав.
Хуралдаанд ирвэл зохих 16 гишүүнээс 13 гишүүн ирж, 81,2 хувийн ирцтэй байв. 
Тасалсан: Р.Амаржаргал, Х.Баттулга, С.Оюун;
Нэг. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай, Хүний хөгжлийн сангийн 2012 оны төсвийн тухай хуульд нэмэлт, өөрчлөлт оруулах тухай хуулийн төслүүд /хоёр дахь хэлэлцүүлэг/

Хэлэлцэх асуудалтай холбогдуулан Сангийн сайд Ч.Улаан, Гадаад харилцааны сайд Л.Болд, Батлан хамгаалахын сайд Д.Бат-Эрдэнэ, Гадаад харилцааны яамны Төрийн нарийн бичгийн дарга Б.Батхишиг, Зэвсэгт хүчний жанжин штабын дарга Ц.Бямбажав, Тагнуулын ерөнхий газрын Тэргүүн дэд дарга О.Чулуунбаатар, Онцгой байдлын ерөнхий  газрын дарга Ц.Амгаланбаяр, Цөмийн энергийн газрын даргын үүргийг түр орлон гүйцэтгэгч Г.Манлайжав, Батлан хамгаалах яамны Санхүү, хөрөнгө оруулалтын хэлтсийн дарга Д.Жаргалсайхан, Зэвсэгт хүчний жанжин штабын Санхүүгийн хэлтсийн дарга Ц.Ганбат, Гадаад харилцааны яамны Санхүү, хөрөнгө оруулалтын хэлтсийн дарга Д.Мөнхцэцэг, Тагнуулын ерөнхий газрын Санхүүгийн хэлтсийн дарга Д.Шийрэв, Онцгой байдлын ерөнхий газрын Санхүү, аж ахуй, үйлчилгээний газрын дарга А.Ганбаатар, Цөмийн энергийн газрын Цөмийн болон цацрагийн хяналтын газрын дарга З.Дамдинсүрэн, Цөмийн энергийн газрын ерөнхий нягтлан бодогч С.Оюунцэцэг, Сангийн яамны Төсвийн бодлогын газрын дарга Ж.Ганбат,  Хууль, эрх зүйн газрын дарга Б.Ганбат,  Нэгдсэн төсвийн хэлтсийн дарга Н.Нарангэрэл, Зарлагын хэлтсийн дарга Б.Нямаа, Хүний хөгжлийн сангийн ажлын албаны дарга О.Хуягцогт, Санхүү эдийн засгийн бодлогын газрын дарга Б.Батбаяр, Өрийн удирдлагын хэлтсийн дарга Ч.Тавинжил, Төсвийн хөрөнгө оруулалтын хэлтсийн дарга М.Батгэрэл, Орлогын хэлтсийн дарга Б.Доржсэмбэд, Улсын Их Хурлын Тамгын газрын Эрх зүй, хууль тогтоомжийн хэлтсийн зөвлөх Б.Балган, С.Энхцэцэг, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нарын ажлын хэсэг байлцав.

Уг асуудалтай холбогдуулан Улсын Их Хурлын гишүүн Д.Ганбат, М.Болор нарын тавьсан асуултад Сангийн яамны Төсвийн бодлогын газрын дарга Ж.Ганбат, Тагнуулын ерөнхий газрын Тэргүүн дэд дарга О.Чулуунбаатар нар хариулж, тайлбар хийв.

Зэвсэгт хүчний жанжин штабын төсөвт Улсын Их Хурлын гишүүн М.Батчимэг, Б.Гарамгайбаатар нарын оруулж байгаа саналаар Зэвсэгт хүчний жанжин штабын дарга Ц.Бямбацогт тайлбар хийлээ.

Дээрх тайлбартай холбогдуулан Сангийн сайд Ч.Улаан, мөн яамны Зарлагын хэлтсийн дарга Б.Нямаа нар саналаа хэлэв.
Ц.Цолмон: - 1. Зэвсэгт жанжин штабын олгоогүй цалингийн хасахаар Төсвийн тухай хуулийн нэмэлт, өөрчлөлтөд тусгагдсан 4 тэрбум 86 сая 900 мянган төгрөгийн хэвээр үлдээж нэг удаагийн тэтгэмжийн зардалд шилжүүлэх гэсэн томъёоллыг дэмжиж байгаа гишүүд гараа өргөнө үү. 

Зөвшөөрсөн:
 11


Татгалзсан:

  1


Бүгд:


 12


Гишүүдийн олонхийн саналаар дэмжигдлээ. 

2. Барилга, инженерийн батальоны Барилга байгууламжийн төслийн 2012 онд санхүүжих дүнг 350 сая төгрөгөөр нэмэгдүүлж, Төсвийн тухай хуульд 1,4 тэрбум төгрөгөөр худалдан авах гэж тусгах гэсэн Улсын Их Хурлын гишүүн М.Батчимэг, Б.Гарамгайбаатар нарын оруулж байгаа зарчмын зөрүүтэй саналын томъёоллыг дэмжиж байгаа гишүүд гараа өргөнө үү.

Зөвшөөрсөн:
 11


Татгалзсан:

  1


Бүгд:


 12


Гишүүдийн олонхийн саналаар дэмжигдлээ. 

3. Зэвсэгт хүчний хөгжлийн сангийн орлого, зарлагын хязгаарыг 2 тэрбум 270 төгрөгөөр бууруулж, 13 тэрбум 104 сая төгрөгөөр Төсвийн тухай хуулийн нэмэлт, өөрчлөлт тусгах гэсэн томъёоллыг дэмжиж байгаа гишүүд гараа өргөнө үү.
Зөвшөөрсөн:
 10


Татгалзсан:

  2


Бүгд:


 12


Гишүүдийн олонхийн саналаар дэмжигдлээ. 
4. Эзэн богд Чингис хаан мэндэлсний 850 жилийн ойд зориулан 2,7 тэрбум төгрөг  тусгах гэсэн Улсын Их Хурлын гишүүн Д.Ганбат оруулж байгаа саналын томъёоллыг дэмжиж байгаа гишүүд гараа өргөнө үү.
Зөвшөөрсөн:
 11


Татгалзсан:

  1


Бүгд:


 12


Гишүүдийн олонхийн саналаар дэмжигдлээ. 
5. Тагнуулын ерөнхий газрын төсөвт төвлөрүүлэх орлогоос 120 сая төгрөг хасч, Цахилгаан шуудан холбооны газрын төсөвт төвлөрүүлэх орлогод тусгах гэсэн Улсын Их Хурлын гишүүн М.Батчимэгийн оруулж байгаа саналын томъёоллыг дэмжиж байгаа гишүүд гараа өргөнө үү.
Зөвшөөрсөн:
 11


Татгалзсан:

  1


Бүгд:


 12


Гишүүдийн олонхийн саналаар дэмжигдлээ. 

Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.
Хуралдаан 14 цаг 20 минутад өндөрлөв.

МОНГОЛ УЛСЫН ИХ ХУРЛЫН

ЗУРГАА ДАХЬ УДААГИЙН СОНГУУЛИАР БАЙГУУЛАГДСАН УЛСЫН ИХ ХУРЛЫН ЭЭЛЖИТ БУС ЧУУЛГАНЫ АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 2012 ОНЫ 9 ДҮГЭЭР САРЫН 05-НЫ ӨДӨР 
(ЛХАГВА ГАРИГ)-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ
Хуралдаан 14 цаг 00 минутад эхлэв.
Ц.Цолмон: - Аюулгүй байдал, гадаад бодлогын байнгын хорооны гишүүдийн ирц бүрдсэн тул Байнгын хорооныхоо хуралдааныг нээе. Өнөөдрийн Байнгын хорооны хуралдаанаар хэлэлцэх асуудлыг танилцуулъя. 

Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/. Энэ саяын дурдсан 2 төслийг өнөөдрийн Байнгын хорооны хуралдаанаар хэлэлцүүлье гэсэн ийм саналтай байна. Хэлэлцэх асуудлаа батлах уу? За хэлэлцэх асуудлаа баталлаа. Энэ хэлэлцэх асуудалтай холбогдуулж ажлын хэсэг манай Байнгын хорооны хуралдаанд орж байгаа. Ажлын хэсгийн гишүүдийг микрофонтой суудалд наашаа шилжиж суухыг урьж байна. За ажлын хэсэгт Ч.Улаан сайд байгаа одоо орж ирж байна. Д.Бат-Эрдэнэ Батлан хамгаалахын сайд, Л.Болд Гадаад харилцааны сайд, Б.Батхишиг Гадаад харилцааны яамны Төрийн нарийн бичгийн дарга, Ц.Бямбажав Зэвсэгт хүчний жанжин штабын дарга, О.Чулуунбаатар Тагнуулын ерөнхий газрын Тэргүүн дэд дарга, Ц.Амгаланбаяр Онцгой байдлын ерөнхий  газрын дарга, Г.Манлайжав Цөмийн энергийн газрын даргын үүргийг түр орлон гүйцэтгэгч, Д.Жаргалсайхан Батлан хамгаалах яамны Санхүү, хөрөнгө оруулалтын хэлтсийн дарга, Ц.Ганбат Зэвсэгт хүчний жанжин штабын Санхүүгийн хэлтсийн дарга, Д.Мөнхцэцэг Гадаад харилцааны яамны Санхүү, хөрөнгө оруулалтын хэлтсийн дарга, Д.Шийрэв Тагнуулын ерөнхий газрын Санхүүгийн хэлтсийн дарга, А.Ганбаатар Онцгой байдлын ерөнхий газрын Санхүү, аж ахуй, үйлчилгээний газрын дарга, З.Дамдинсүрэн Цөмийн энергийн газрын Цөмийн болон цацрагийн хяналтын газрын дарга, С.Оюунцэцэг Цөмийн энергийн газрын ерөнхий нягтлан бодогч, Сангийн яамнаас Ж.Ганбат Сангийн яамны Төсвийн бодлогын газрын дарга, Б.Ганбат Сангийн яамны Хууль, эрх зүйн газрын дарга, Н.Нарангэрэл Сангийн яамны Нэгдсэн төсвийн хэлтсийн дарга, Б.Нямаа Сангийн яамны Зарлагын хэлтсийн дарга, О.Хуягцогт Сангийн яамны Хүний хөгжлийн сангийн ажлын албаны дарга, Б.Батбаяр Сангийн яамны Санхүү эдийн засгийн бодлогын газрын дарга, Ч.Тавинжил Сангийн яамны Өрийн удирдлагын хэлтсийн дарга, М.Батгэрэл Сангийн яамны Төсвийн хөрөнгө оруулалтын хэлтсийн дарга, Б.Доржсэмбэд Сангийн яамны Орлогын хэлтсийн дарга ийм хүмүүс ажлын хэсгийн бүрэлдэхүүн болж манай хуралдаанд оролцож байна.

Тэгэхээр нэмэлт, өөрчлөлт оруулах тухай хуулийн төслүүдтэй холбогдуулан Улсын Их Хурлын гишүүд ажлын хэсгээс асууж, танилцах хариулт авах ажиллагаандаа оръё. За Байнгын хорооны гишүүдээс асуулт асуух хүмүүс байна уу? За Д.Ганбат гишүүн. 
Д.Ганбат: - За би энэ төсвийн тодотголтой холбогдуулаад энэ 2012 оноос Эзэн богд Чингис хааны мэндэлсний 850 жилийн ойг тэмдэглэн өнгөрүүлнэ гэж байгаа. Энэ талаар комисс байгуулагдсан байдаг юм байна. Энэ талаар төсөвт тусгагдсан ийм юм байгаа юу үгүй гэж асуух гэсэн юм.
Ц.Цолмон: - За ажлын хэсгээс хэн хариулах уу? Өөрийгөө танилцуулаад.
Ж.Ганбат: - Ж.Ганбат Сангийн яамны Төсвийн бодлогын газрын дарга. Энэ арга хэмжээн дээр Засгийн газрын хуралдаанаар бол сая хэлэлцээд энийг энэ асуудлыг Засгийн газрын нөөц хөрөнгөнөөс 200 гаран сая төгрөгийг гарахаар ингээд явж байгаа. Тэгэхээр бол төсөв дээр яг тусгайлан бол энэ дээр арга хэмжээ тусгаагүй. Нөөц хөрөнгөнөөс гаргаад явах бололцоотой гэж үзсэн. 
Ц.Цолмон: - За өөр асуулт асуух гишүүд?
Д.Ганбат: - Тодруулчих уу?
Ц.Цолмон: - За тэг.
Д.Ганбат: - Энэ одоо үйл ажиллагааны .. гээд нэг бичиг баримт байна  л даа. Энэ дээр бол 2 тэрбум 700 сая төгрөг тусгачихсан ийм юм байх юм. Тэгээд комисс байгуулчихсан, энэ комиссын дарга нь бол Монгол Улсын Ерөнхий сайд ахласан нэлээн олон сайдууд орчихсон ийм юм байна л даа. Уг нь бол бид нар бас Монгол Улсын брэндтэй болно гэсэн тийм юм яриад байдаг. Монгол Улсынхаа соёлын өвийг хөгжүүлье гээд ярьдаг. Тэгэхээр 200 сая гэдэг чинь энэ дээр 2,7 тэрбум гэсэн байх юм, 2 өөр тоо яваад байгаа юм байхдаа.
Ц.Цолмон: - За хариулт. 
Ж.Ганбат: - Ерөнхийдөө яг нэн тэргүүнд шаардлагатай зардал гэдэг нь Засгийн газрын нөөцөөс 270 сая төгрөгийг гаргахаар явж байгаа. Бусад зардлууд дээр бол ирэх оны төсөв энэ тэр дээр ярилцаж байгаад тусгах юмнууд байгаа юм шиг байна лээ. Энэ ондоо хэрэгжих дээр 270 сая төгрөгийг нөөцөөс гаргаж байгаа.  
Ц.Цолмон: - За хариулт хангалттай юу? За өөр асуулт байхгүй бол асуултаа тасалъя. Хэлэлцэж байгаа асуудлаар санал хэлэх гишүүд байна. Зарчмын зөрүүтэй саналаар бичгээр саналаа томьёолж өгөх ёстой шүү гэдгийг анхааруулъя. За санал хэлэх гишүүд байна уу? За Д.Ганбат гишүүн.
Д.Ганбат: - Түрүүн Улсын Их Хурлын чуулган дээр манай бие даагч гишүүн С.Ганбаатар гишүүн ярьж байсан. Тухайлбал энэ Чингис хааны мэндэлсний 850 жилийн ойг тэмдэглэн өнгөрүүлэхтэй холбоотой асуудлаар, энэ тогтоол шийдвэр нь байдаг, тэгсэн мөртлөө төсөвтөө тусгаагүй явж, үүнийг одоо төсвийн тодотголоор саяын хэлдэг тэр 200 хэдэн сая төгрөгийг нь тусгаад, нэмээд 2,7 тэрбумаа тусгаад явахгүй бол бидний ганц Монгол Улсын өмнөө барьдаг, Монгол Улсыг дэлхий нийтэд гаргаж явж байдаг Чингис хаанаа бас монгол орон маань иймэрхүү маягаар ингээд 850 жилийн хэдийгээр хийх ажлуудаа гаргаад тавьсан ч гэсэн төсөв мөнгө нь байхгүй бол энэ ажил маань бас явахгүй болчихно. Тийм учраас Гадаад байдлын, аюулгүй байдлын байнгын хороо бол энэ дээр анхаараад үүнийг оруулж өгөх нь зүйтэй гэсэн ийм санал гаргаж байна би.
Ц.Цолмон: - Зарчмын зөрүүтэй санал болгож оруулж байна гэж байна тийм ээ? Тэгээд тэрийгээ бичгээр томъёолсон, бичгийн хэлбэрт орсон юм байна уу? Хуудсаа манай ажлын хэсгийнхэн өгөөд, за М.Болор гишүүн. 
М.Болор: - Баярлалаа. Би бас хоцорч ирээд асуулт яаж амжсангүй, тэгэхээр саналаар, тэгэхээр Тагнуулын ерөнхий газраас бас нэг санал сонсох шаардлагатай байна. Тэгэхээр Тагнуулын ерөнхий газраас санал сонсмоор байна, ингэж болох уу? 
Ц.Цолмон: - Саналаа тайлбарлах юм уу тийм ээ?
М.Болор: - Тийм. Саналаа өөрөө тайлбарлаад Байнгын хороон дээр.
Ц.Цолмон: - За О.Чулуунбаатар Тэргүүн дэд дарга.
О.Чулуунбаатар: - Нэг асуудал байгаа юмаа төсвийн тодотголтой холбогдуулаад, энэ Засгийн газрын 312 дугаар тогтоол гэж 2011 онд гарсан. Энэ тогтоолоор  манай Тагнуулын ерөнхий газарт харьяалагдаж байсан Төрийн холбооны утасны телефон системийг хэрэглээнээс хасаад, холбогдох үйлчилгээний тоног төхөөрөмжийг нь бол Монголын Цахилгаан Холбоо компанид шилжүүлсэн юм. Гэтэл энэ төсөвт болохоор зэрэг бол эндээс  орлого авах ёстой гээд 120 сая төгрөг нэмээд тавьчихсан байна л даа.  Тэгэхээр 120 сая төгрөгийг хасуулах саналтай байгаа. Өөрөөр хэлэхийн бол орлого олдог төхөөрөмж нь өөр байгууллагад шилжчихсэн учраас манайх ийм орлого олох боломж байхгүй. Тийм учраас 120 ажил үүргийг оруулж өгнө үү гэсэн санал байна.
Ц.Цолмон: - За 120 саяыг, за саналаа бичгээр илэрхийлж өгөөрэй. Санал хураалгахад яг бичгээр илэрхийлсэн томьёоллоор санал хураалгая гэж байгаа. За өөр санал хэлэх гишүүн байна уу манай Байнгын хорооны гишүүд? За тэгэхээр Жанжин штабын төсвийн хэсэгт М.Батчимэг гишүүн, Б.Гарамгайбаатар гишүүний оруулж байгаа саналууд байна. Тэгэхээр энэ томьёоллоор Жанжин штабынхан нэг товч тайлбар хийх үү?
Ц.Бямбацогт: - За Байнгын хорооны дарга, эрхэм гишүүдийн амрыг эрье. Зэвсэгт хүчний жанжин штабын дарга, дэслэгч генерал Ц.Бямбажав илтгэж байна. Зэвсэгт  хүчний жанжин штабын 2012 оны зарим урсгал зардлын төсөвтэй холбоотой тээвэр шатахуун, түлш халаалт, нэг удаагийн тэтгэмж гэсэн 3 юм байгаа юм. Үүний нийлбэр дүн нь 2,4 тэрбум төгрөгийн юм байгаа юм. Энэ бол урсгал зардалд төсвөөрөө суучихсан. Үүнтэй холбоотой жишээлбэл тээвэр шатахуун гэхэд одоо ингээд цэрэг татна, хална. Хөдөөгийн ангиудын нүүрс таталттай холбоотой, түлш халаалт гэхэд Улаанбаатар хотод төвийн халаалтад холбогдсон цэргийн ангиуд гэж байдаг. Төвийн халаалтад холбогдоогүй цэргийн ангиуд гэж байдаг. Төвийн халаалтад холбогдсон цэргийн ангиудын халаалтын үнэ нь энд байдаг. Төвийн халаалтад холбогдоогүй цэргийн анги байгууллагуудын нүүрс түлээний үнэ гэсэн ийм зүйлүүд энэ үлдэгдэлд байгаа юм. Тийм учраас үүнийг анхааралтай үзэж өгөөч гэж хүсэж байгаа юм. Нэг удаагийн тэтгэмжтэй холбоотой энэ жилийн 2012 оны төсөвт 357 сая төгрөг тусгасан. Гэтэл цэргийн албан хаагчдын эрх зүйн байдлын тухай хуулиар манай Зэвсэгт хүчний хэмжээнд нийт энэ жил 2012  онд тэтгэвэрт гарч байгаа 216 офицер, ахлагч байдаг. Үүнээс өнөөдрийн энэ тэтгэвэр, тэтгэмжид байгаа юугаараа бол 125 хүн л тэтгэвэрт гарч байгаа, бусад улсууд нь хүлээгдэж байгаа юм. Өөрөөр хэлбэл энэ улсууд бол дараагийн жилийн төсөвт ахиад тэтгэвэр, тэтгэмж нь суух учраас энэ дутагдаж байгаа  юм. Нөгөө нэг зүйл нь бол цалин хөлс нэмэгдлийн урамшууллаас 4 тэрбум төгрөг хэмнэгдэж байгаа юм. Хэмнэгдэж байгаа гэдэг маань юу гэсэн үг вэ гэхээр зэрэг Засгийн газрын тогтоолоор Зэвсэгт хүчний хэмжээнд энэ жил цоо шинэ 2 анги байгуулагдсан. Түүний офицер, ахлагчдыг бүрэн хэмжээгээр авч томилоогүй түүний цалин байгаа юм. Энэ цалинг энэ тэтгэвэр, чөлөөнд гарах 165 хүнийг тэтгэвэр, тэтгэмжид чиглүүлж шилжүүлж өгөөч гэсэн хүсэлт тавьж байгаа юм. Анхаарал тавьсанд баярлалаа.
Ц.Цолмон: - За саяын тайлбартай холбогдуулаад Сангийн яамны ажлын хэсгийнхнээс юу гэж үзэж байгаа юм, дүгнэлт саналыг сонсъё. 
Б.Нямаа: - Сангийн яамны Зарлагын хэлтсийн дарга Б.Нямаа. Зэвсэгт хүчний жанжин штаб дээр энэ жил шинээр байгуулагдахаар тооцсон 2 цэргийн ангийн зардал бас зохион байгуулалтынхаа үйл ажиллагаатай холбоотой энэ жил хэмнэгдэхээр байгаа. Энэ хэмнэгдэж байгаа дүнг нь бол энэ  жилийн одоо энэ оруулсан байгаа төсвийн тодотголд хасахаар тусгаад Засгийн  газрын саналд тусгачихсан байж байгаа. Тэгэхээр хэрвээ тэр тэтгэвэрт гарч байгаа хүмүүсийн болоод бусад зардлыг нэмэгдүүлж шилжүүлнэ гэсэн байдлаар дэмжигдэх юм бол яг тэр дүнгээр төсвийн зардал нэмэгдэхээр байгаа гэдгийг хэлэхээр байна.
Ц.Цолмон: - Тэр нь өөрөө хэд байгаа билээ 300 хэдэн сая билүү?
Ц.Бямбацогт: - 4 тэрбум байгаа. Хэмнэгдэж байгаа цалин хөлснийх нь 4 тэрбум байгаа. Тэтгэмжинд нь бол 4 тэрбум дутагдаж байгаа юм.
Ч.Улаан: - Бид энэ тооцоо юугаа нарийвчилж үзье. Тэгээд Төсвийн байнгын хороон дээр хэлэлцэх үед бид байдлаа эргэж танилцуулъя.
Ц.Цолмон: - Тэгэхээр манай Байнгын хорооноос шийдвэр гарахгүй гэсэн үг үү? Санал хураалгах томьёоллын 3 томьёолол ирчихсэн байна. Үүнийг ажлын хэсгийнхэн сайн анхааралтай үзээд энэ томьёолол нь бас зөв байна уу? гэдгийг ярилцана. За энэ асуудлаа эхлээд Зэвсэгт хүчний хөгжлийн сангийн орлого, зарлагын хязгаарыг 2 тэрбум 270 сая төгрөгөөр бууруулж, 13 тэрбум төгрөгөөр Төсвийн тухай хуулийн нэмэлт, өөрчлөлтөд тусгах гэсэн нэг ийм томьёолол байна. За Барилга, инженерийн батальоны Барилга байгууламж төслийн 2012 онд санхүүжих дүнг 350 сая төгрөгөөр нэмэгдүүлж, Төсвийн тухай хуульд 1,4 тэрбумаар төгрөгөөр худалдан авах гэж тусгах гэж байна, хоёр дахь томьёолол. За Зэвсэгт хүчний жанжин штабын олгоогүй цалингийн хасахаар, Төсвийн тухай хуулийн нэмэлт, өөрчлөлтөд тусгагдсан 4,086,9 тэрбум /4 тэрбум 86 сая 900 мянга/ төгрөгийг хэвээр үлдээж, нэг удаагийн тэтгэмжийн зардалд шилжүүлэх гэсэн ийм 3 томьёолол ирсэн байна. Тэгэхээр энэ дээр шууд санал хураах уу? Энэ дээр болж байна уу? За тэгвэл тус тусад нь санал хураая.

Зэвсэгт жанжин штабын олгоогүй цалингийн хасахаар Төсвийн тухай хуулийн нэмэлт, өөрчлөлтөд тусгагдсан 4 тэрбум 86 сая 900 мянган төгрөгийг хэвээр үлдээж нэг удаагийн тэтгэмжийн зардалд шилжүүлэх гэсэн томьёоллоор санал хураая. Энэ томьёоллыг дэмжиж байгаа Байнгын хороодын гишүүд гараа өргөнө үү? 

12-оос 11.

Энэ томъёоллыг тэгээд явж байна цаашаа. 

Барилга, инженерийн батальоны Барилга байгууламжийн төслийн 2012 онд санхүүжих дүнг 350 сая төгрөгөөр нэмэгдүүлж, Төсвийн тухай хуульд 1,4 тэрбум төгрөгөөр худалдан авах гэж тусгах. Энэ томъёоллоор манай Байнгын хорооны М.Батчимэг, Б.Гарамгайбаатар нарын оруулж байгаа зарчмын зөрүүтэй саналын дээрх томьёоллыг дэмжье гэсэн гишүүд гараа өргөе. 

12-оос 11.

За Зэвсэгт хүчний хөгжлийн сангийн орлого, зарлагын хязгаарыг 2 тэрбум 270 төгрөгөөр бууруулж, 13 тэрбум 104 сая төгрөгөөр Төсвийн тухай хуулийн нэмэлт, өөрчлөлт тусгах гэсэн томъёоллыг дэмжиж байгаа гишүүд гараа өргөе.

12-оос 10.

Д.Ганбат гишүүний оруулж байгаа саналын томьёолол, Эзэн богд Чингис хаан мэндэлсний 850 жилийн ойд зориулан 2,7 тэрбум төгрөг  тусгах гэсэн ийм санал байна. За энэ томьёоллыг дэмжиж байгаа Байнгын хорооны гишүүд гараа  өргөхийг хүсье. За санал хураалтаа дахин явуулъя. Саяын хэлсэн томьёоллыг дэмжиж байгаа Байнгын хорооны гишүүд гараа өргөе.

12-оос 11.

М.Батчимэг гишүүний оруулж байгаа Тагнуулын ерөнхий газрын төсөвт төвлөрүүлэх орлогоос 120 сая төгрөг хасаж, Цахилгаан шуудан холбооны газрын төсөвт төвлөрүүлэх орлогод тусгах гэсэн ийм томьёолол байна. Түрүүн тайлбарыг сонссон. Энэ томьёоллыг дэмжиж байгаа Байнгын хорооны гишүүд саналаа өгөхийг хүсэж байна. 

12-оос 11.

Тэгэхээр Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулиудын төслийн талаар Байнгын хороогоор хэлэлцэж гишүүдийн саналыг томьёолж, санал хураалт явуулж шийдвэр гаргасан. Энэ томьёоллыг, Байнгын хорооны санал, дүгнэлтийг Төсвийн байнгын хороонд хүргүүлэх ёстой. Энэ ажлыг манай ажлын хэсгийнхэн Байнгын хорооны аппарат зохион байгуулна. Тэгэхээр өнөөдөр Байнгын  хорооны хуралдаанаар хэлэлцэх асуудлаа хэлэлцэж дууслаа. Ингээд Байнгын хорооны хуралдаан хаасныг мэдэгдье. За баярлалаа.
Хуралдаан 14 цаг 20 минутад өндөрлөв.

